Avgerð hjá Skatta- og avgjaldskærunevndin

Mál nr.: 07-03-31-47 

Avgerð tikin: 11.12.2007

- meirvirðisgjaldslógin § 1 og § 3 

- mvg-skráseting 

- kafé og blað strika frá meirvirðisgjaldsskráseting

Samandráttur:

Toll- og Skattstova Føroya hevði strikað kafé og blað frá meirvirðisgjaldsskráseting vísandi til, at hesi ikki vórðu mett at vera vinnulig. Skatta- og avgjaldskærunevndin staðfesti avgerð​ina hjá Toll- og Skattstovu Føroya.

Avgerð

Kært er um, at Toll- og Skattstova Føroya hevur strikað blað og kafé frá meirvirðisgjaldsskráseting frá 30. juni 2007 at rokna.

Kærarin vísir m.a. á, at einaferð í tíðini eru bæði kaféin og blaðið mvg-skrásett, og soleiðis hevur verið fleiri ár uttan nakra viðmerking. Skal hetta broytast, mega grundir vera til staðar, sum ikki vóru, tá ið virksemið varð skrásett. Teimum kunnugt er ongin broyting farin fram, og kunnu tey tí held​ur ikki síggja, at Toll- og Skattstova Føroya hevur víst á broytingar, sum gera, at neyðugt er at strika skrásetingina.

Orsøkin til, at Toll- og Skattstova Føroya ynskir at strika skrásetingina, er, at ein meting er gjørd, hvørt virksemið er vinnuligt ella ikki. Tí er avgerandi fyri úrslitið av hesi viðgerð, hvussu vinnuligt í mvg-høpi verður allýst.

Kærarin vísir á, at ”vinnuligt” í mvg-høpi er ikki tað sama sum ”vinnuligt” í skattahøpi, har ”vinnu​ligt” hevur eina trengri merking. Eisini í øðrum høpi, eitt nú í lógini um vinnuligan fiskiskap, er neyðugt at taka støðu til ”vinnuligt”. Kærarin metir, at vinnuligt í mvg-høpi er ikki ein spurningur um vinning ella ikki, men má vera talan um privat ella vinnuligt virksemi.

Lógin allýsir ikki ”vinnuligari sølu”, soleiðis sum hetta er nevnt í § 1. Kærarin heldur, at tað er ikki grundarlag fyri at tulka orðingina at vera tað sama sum at geva fíggjarligt avlop, sum Toll- og Skattstova Føroya ger í brævi frá 25. september 2007. Kærarin metir, at grundarlag er ikki fyri hesum hvørki út frá § 1 og heldur ikki út frá viðmerkingunum til greinina. 

Tað at keypa og selja vøru í samband við kaféraksturin hevur sjálvandi sum endamál, at hesin part​urin skal hvíla í sær sjálvum – annars kundu tey bara givið alt burtur. Men at kaféin sum rakstrarstað gevur undirskot - og má fáa stuðul - hevur ikki týdning í hesum sambandi. Víst verður eisini á viðmerkingarnar til donsku lógina, har sagt verður:

“Ved erhvervsmæssig levering forstås leverancer i forbindelse med økonomisk virksomhed i modsætning til privat salg.”

Tað er eingin loyna, at kaféin fær stuðul frá tí almenna og privatum feløgum/persónum. Stuðul er í sær sjálvum ikki til hindurs fyri meirvirðisgjaldsskráseting ella frádrátti fyri inngangandi meirvirð​is​gjaldi, sambært viðmerkingunum í § 7, stk. 3 í upprunaliga lógaruppskotinum.

Víst verður á, at tað, at roknskaparuppsetingin vísir, at kaféin fær stuðul, er bert ein roknskapar​teknisk uppseting. Tey kunnu saktans flyta stuðulin aðrastaðni í roknskapinum, um tað verður hildið neyðugt. Stuðulin hevur einki við tann veruleika at gera, at kaféin verður rikin sum ein kafé. Tað er eingin, sum fær ókeypis vørur til “keyps” á kaféini. At tað hinvegin ikki verður selt fyri stórar upp​hæddir er ein onnur søga, sum Toll- og Skattstova Føroya eftir teirra tykki ikki eigur at blanda seg uppí, so leingi tað er omanfyri “bagatelmarkið” í § 4 í lógini.

Tá talan er um blaðið, eru viðmerkingarnar fyri so vítt tær somu sum omanfyri. Harumframt verður víst á vanligu siðvenjuna hjá donsku myndugleikunum, har bløð, sum felagsskapir geva út, koma undir, og sum hava lýsingarinntøkur, verða meirvirðisgjaldsskrásettar, um sølan av lýsingunum er omanfyri “bagatelmarkið”.

At enda verður sagt, at um úrslitið verður, at mvg-skrásetingin skal strikast, so halda tey ikki, at tað er rímiligt, at hetta verður gjørt, fyrr enn kærumyndugleikin hevur tikið sína avgerð, og tí kunnu tey ikki góðtaka, at Toll- og Skattstova Føroya strikar skrásetingina frá 30. juni 2007.

Toll- og Skattstova Føroya vísir á, at sambært § 1 í meirvirðisgjaldslógini skal avgjald rindast til lands​kassan í øllum liðum av vinnuligari sølu av vørum og tænastum. Í § 4 í somu lóg stendur, at tann, sum hevur eina árliga sølu av vørum og tænastum, ið er minni enn kr. 30.000, skal ikki rinda avgjald sambært § 3. Í § 3 eru tey nevnd, sum skulu rinda avgjald. Sambært innsendan roknskap fyri blaðið sæst, at stórur partur av inntøkunum er sjálvboðið haldaragjald og stuðul, og fyri kaféina er nógv tann størsta inntøkan stuðul. Eisini er talan um inntøkugevandi tiltøk, eginfígging og privatar gávur.

Tá talan er um virksemi, sum hangur saman við fíggjarligum stuðli, er Toll- og Skattstova Føroya av tí fatan, at talan ikki er um vinnuliga sølu sambært § 1 í meirvirðisgjaldslógini og hevur tí strikað blaðið og kaféina úr meirvirðisgjaldsskipanini frá 30. juni 2007.

Avgerð hjá Skatta- og avgjaldskærunevndini

Skatta- og avgjaldskærunevndin viðmerkti, at sambært § 3, stk. 1, litra a í meirvirðisgjaldslógini skal avgjald rindast av tí, sum rekur sjálvstøðugt vinnuvirki við sølu av vørum og avgjalds​skyldug​um tænastum. Tað er bert vinnulig søla, sum skal vera skrásett til meirvirðisgjald, samanber eisini § 1 í meirvirðisgjaldslógini.

Henda orðing av mvg-lógini hevur við sær, at metingin av avgjaldsskylduni svarar til ta meting, sum verður gjørd, tá avgerast skal, um eitt virki er vinnuligt í skattligum høpi. Avgerðin er ítøkilig og inniber eina samlaða meting av virkseminum hjá kæraranum, har ein avgerandi fyritreyt er, at virksemið er rikið við fíggjarligum vinningi fyri eyga. Viðmerkjast skal í hesum sambandi, at danska og føroyska mvg-lógin eru ikki eins orðaðar. Danska lógin er broytt frá at siga “selvstændig erhvervsvirksomhed” til “selvstændig økonomisk virksomhed”. Henda orðing má sigast at vera ein breiðari orðing enn í føroysku mvg-lógini.

Um blaðið er m.a. upplýst, at tað er limablaðið og málgagnið hjá felagsskapinum og kemur út 4 ferð​ir árliga. Blaðið er ókeypis og verður sent øllum limum og teimum, ið ynskja at fáa blaðið.

Úr roknskapinum fyri síggjast m.a. hesi tøl fyri blaðið:


2001 
2002 
2003 
2004 
2005

Lýsingar 
25.860 
31.499 
14.226 
31.972 
58.087

Sjálvboðið haldaragjald 
20.980 
23.625 
3.350 
25.125 
21.708

Leysasøla 
0 
0 
0 
0 
200

Stuðul frá AHR 
0 
0 
0 
0 
57.000

Inntøkur tilsamans 
46.840 
55.124 
17.576 
57.097 
136.995

Kostnaður 
72.890 
86.116 
20.411 
111.175 
140.103

Úrslit 
-26.049 
-30.992 
-2.834 
-54.077 
-3.108

Viðmerkjast kann, at árið 2003 líkist ikki hinum árunum. Hetta árið er inntøkan lægri enn hini árini og kostnaðurin somuleiðis. Úrslitið hetta árið er tað frægasta við einum halli á kr. -2.834. Verða árini 2001, 2002, 2004 og 2005 samanborin sæst, at inntøkan hevur hesi árini ligið frá 46.840 til 136.995. Hetta seinasta árið er eitt sindur øðrvísi enn hini árini, tí her eru 57.000 kr. av inntøkuni stuðul. Inntøkan av lýsingum og sjálvbodnum haldaragjaldi sæst vera vaksandi fyri hvørt av hesum árum. Hinvegin veksur kostnaðurin somuleiðis hvørt ár, og virksemið hevur givið vaksandi hall hvørt ár fram til 2004. Í 2005 er hallið kr. -3.108. Men her skal takast við, at tað er stuðulin, sum ger, at hallið ikki eisini hetta árið er størri enn árini frammanundan.

Tá virksemið gevur hall ár undan ári og ikki sýnist at blíva frægari, hóast inntøkan hækkar, er ilt at koma til, at talan er um vinnuligt virksemi.

Samanumtikið verður tí mett, at tað sýnist sum fremsta endamálið við blaðnum ikki er at fáa fíggj​ar​ligan vinning, men annað almannagagnligt høvuðsendamál.

Skatta- og avgjaldskærunevndin avgjørdi tí at staðfesta avgerðina hjá Toll- og Skattstovu Føroya at strika blaðið frá meirvirðisgjaldsskrásting. Avgerðin verður grundað við, at virk​semið kann ikki metast sum vinnuligt.

Um kaféina er upplýst, at hon skal virka sum ein kontaktmiðstøð hjá felagsskapinum í høvuðs​stað​num ella sum ein forlongdur armur hjá okkum til fólk, ið hava brúk fyri hjálp.

Úr roknskapinum síggjast m.a. hesi tøl fyri kaféina:


2001 
2002 
2003 
2004 
2005

Stuðul 
0 
0 
0 
0 
120.000

Søla 
69.158 
92.296 
103.433 
103.255 
75.694

Privatar gávur 
11.504 
18.510 
5.000 
5.300 
0

Inntøkufremjandi tiltøk 
48.000 
52.000 
60.000 
45.000 
49.962

Stuðul frá býráði 
150.000 
200.000 
200.000 
249.999 
295.000

Stuðul frá Landsstýri 
200.000 
200.000 
200.000 
250.000 
250.000

Stuðul fyritøkur/stovnar 
0 
0 
0 
12.500 
96.800

Aðrar inntøkur 
11.881 
0 
0 
0 
0

Inntøkur tilsamans 
490.544 
532.806 
568.433 
666.055 
886.217

Kostnaður 
475.060 
608.358 
630.164 
699.183 
886.217

Úrslit 
15.483 
-45.552 
-61.731 
-33.128 
1.238

Samlaða inntøkan er høg øll hesi árini og eisini vaksandi ár eftir ár. Nógv tann størsti parturin av inntøkuni er tó stuðul. Í 2005 stava bert 75.694 frá sølu. Í 2004 er sølan 103.255 av samlaðu inn​tøkuni. Harafturat kemur inntøkufremjandi tiltøk á kr. 49.962 í 2005 og kr. 45.000 í 2004. Myndin hini árini er tann sama.

Hóast samlaða høga inntøku gevur virksemið hall trý av hesum fimm árum, og uttan stuðul hevði virksemið givið hall øll árini. Í 2005 er úrslitið eitt avlop á kr. 1.238. Men tað sýnist soleiðis vera greitt, at tað er stuðulin, sum ber virkseminum.

Mett verður tí, at tað eisini um kaféina ber til at siga, at tað eru onnur endamál við virkseminum enn at fáa fíggjarligt avlop. Hetta sæst kanska best av tí nógva stuðlinum, sum kaféin fær frá landi, kommunu og fyritøkum/stovnum.

Skatta- og avgjaldskærunevndin avjørdi at staðfesta avgerðina hjá Toll- og Skattstovu Føroya at strika virksemið frá meirvirðisgjaldsskráseting. Avgerðin verður grundað við, at virksemið kann ikki metast sum vinnuligt.

Annars skal vísast á, at sum útgangsstøði hevur kæra ikki uppsetandi virkna, og tí er onki í vegin fyri, at Toll- og Skattstova Føroya strikar virksemið frá 30. juni 2007, hóast kæran ikki er liðugt viðgjørd fyrr enn seinni.
